
Tasiilami inunnik isumaginninnikkut pissutsit pitsanngorsarneqarnissaat qularnaa-

rumallugu 2018-mut aningaasanut inatsisissamut atatillugu 2018-mi ukiunilu mis-

singersersuusiorfisuni ukiumut 5 millioner koruuninik immikkoortitsisoqartarnissaa 

pillugu Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Suliniut ingerlanneqassaaq Kommuneqarfik Sermersooq qanimut ata-

qatigiissaareqatigalugu. 

(Inatsisartunut ilaasortat Randi Vestergaard Evaldsen aamma Justus Hansen, Demokraatit) 

 

Aalajangiiffigisassatut siunnersuut manna pillugu Inuit Ataqatigiinnit imaattumik 

oqaaseqaatissaqarpugut. 

 

Ineriartupiloornerup, suliffissaaleqinerup, minnerunngitsumillu aanngajaarniutinik atuinerup 

kinguneri sakkortoqisut massakkut inuiaqatigiit tamatta atorpavut. Ajoraluartumik sumiiffiit 

ilaanni sakkortunerusumik nalaanneqartarput, pingaartumik isorliunerusuni, soorlu nunatta 

kangiani aammalu kujataani isumaginninnikkut ajornartorsiutit suliffissaaleqinermik 

aanngajaarniutinillu atornerluinermik pissuteqartut misinnaqaat.  

 

Ajornartorsiutit ataasiinnakkut akiorneqarsinnaanngillat, aammalu oqartussaqarfinnit ataasiak-

kaaginnarnit kisermaallugit akiorneqarsinnaanatik. Suliniutillu qassiit aammalu oqartussaqarfiit 

qassiit akiuiniaqatigiissappata suleqatigiinneq ataqatigiissaarinerlu pisariaqarluinnassapput. 

 

Pingaarnerpaamilli, ajornartorsiutit sorpiaanersut qanorlu annertutigerpiarnersut, minnerunn-

gitsumilllu akiorniaraanni suut pitsaanerpaamik sakkugisariaqarnersut ilisimalluinnartariaqar-

poq. Ajornartorsiutit paasilluarlugit qanoq pitsaanerpaamik akiornissaat sukumiisumik pilersaa-

rusiortariaqarparput.  

 

Aap, immikkut suliaqarnissaq paasilluarlugu taperserusupparput, kisiannili ajornartorsiutip su-

ussuserpiaa suullu sakkugalugit akioraanni pitsaanerpaajunersoq ilisimaaralugu annerpaamik 

angusaqarsinnaasugut Inuit Ataqatigiinnit upperilluinnaratsigu Naalakkersuisut allannguutis-

satut siunnersuutaat tapersersorparput. 

 

Tassungalu ilanngullugu kajumissaarutigissavarput pingaartumik isumaginninnermi suliassat 

suugaluaraangataluunniit aatsaat pilersaarusiornerit sukumiisut ingerlanneqareeraangata suli-

niutit aallartinneqartaqqullugit aatsaammi taamaaliornikkut inuppassuit ineriartupiloornitsinni 

katagalersimasavut malinnaatilersinnaagatsigit, taamalu ataqqinartumik inooqataanissannut 

inuiaqatigiinnilu nammaqataalernissaannut aqqutissiorsinnaagatsigit.  

 

Taama oqaaseqarluta Naalakkersuisut allannguutissatut siunnersuutaat akuersissutigineqas-

sasoq kaammattuutigaarput. 

 

Kelly Berthelsen, Inuit Ataqatgiiit 

